
ভরা প্রাণে আজ আমি যেতেছি চলিয়া

তোমারি দেখান এই বন পথ দিয়া!

কত না সোহাগ ভরে তুলিতেছি ফুল

কত না গরবে মোর হৃদয় আকুল!

কত না বিচিত্র রাগে পরাণ কাঁপিছে!

কত না আশার আশে হৃদয় নাচিছে!

কে যেন কহিছে কথা হৃদয় মাঝারে!

কে যেন আঁকিছে আলো নিশীথ আঁধারে।

কে যেন কিজানি মোরে করায়েছে পান,—

বাতাসে পত্রের মত মর্ম্মরে পরাণ।

যেন কার তালে তালে ফেলিছি চরণ

যেন কার গানে গানে ভরিচি জীবন।

তোমারি মোহিনী এ যে তোমারি মোহিনী

ভাবে ভোর তাই বঁধু! বুঝিতে পারিনি।

